
PËRMBLEDHJE
Ky artikull shqyrton ndikimin e mësimit të gjuhëve të huaja në zhvillimin e 
kompetencave kyçe te nxënësit gjatë gjithë jetës të synuara nga korniza kurrikulare e 
arsimit parauniversitar në Shipëri. Në këtë studim do të eksplorojmë se si përvetësimi 
i një gjuhe të huaj mund të luajë një rol vendimtar në përforcimin e aftësive kyçe 
si komunikimi, të menduarit kritik, zgjidhja e problemeve, aftësia digjitale etj. Kjo 
analizë lidhet me aspektet konjitive, gjuhësore dhe kulturorë të nxënies së gjuhëve 
të huaja duke vënë theksin mbi zhvillimin e përgjithshëm të nxënësve. Për më tepër, 
artikulli thekson rëndësinë e integrimit të aftësive gjuhësore në kontekste reale, duke 
nxitur kështu zhvillimin e aftësive ndërkulturore dhe sociale. Mësimi i gjuhëve të huaja 
paraqitet si një mënyrë efektive për të zgjeruar horizontet e individëve, duke promovuar 
mirëkuptimin e ndërsjellë dhe bashkëpunimin ndërkombëtar. Në këtë artikull do të 
analizojmë gjithashtu se si tekstet e gjuhës së huaj ndihmojnë në zhvillimin e aftësive 
kyçe dhe si kemi zhvilluar me studentët e masterit të Departamenti të gjuhës frënge në 
Universitetin e Tiranës, aktivitetet për zhvillimin e këtyre aftësive në kuadër të lëndës 
Burime të informacionit. Artikulli thekson se mësimi i gjuhëve të huaja nuk kufizohet 
vetëm në zotërimin e aftësive gjuhësore, por është gjithashtu një mjet i fuqishëm për 
zhvillimin holistik të aftësive kryesore. Nxënia e zgjeruar duhet të përfshijë në mënyrë 
praktike mësuesit, politikëbërësit dhe nxënësit, duke theksuar rëndësinë e integrimit 
aktiv të mësimit të gjuhëve të huaja në programet arsimore për të promovuar zhvillimin 
e aftësive kyçe për nxënien gjatë gjithë jetës. 
Fjalët çelës: gjuhë frënge si gjuhë e huaj, kompetencat kyçe, TIK. 

ABSTRACT
This article aims to examine the impact of foreign language learning on the development 
of key competencies in students, identified in the pre-university curricular framework 
in Cyprus. Through a descriptive and explanatory analysis, the study explores how 
acquiring a foreign language can significantly contribute to strengthening essential 
skills such as communication, critical thinking, problem-solving, digital skills, etc. This 
analysis addresses the cognitive, linguistic, and cultural dimensions of foreign language 
learning, emphasizing its role in the overall development of students. Furthermore, the 
article emphasizes the importance of integrating language skills in real-life contexts, 
thereby fostering the development of intercultural and social skills. Foreign language 

learning ​​is presented as an effective means of broadening individual perspectives, 
promoting mutual understanding, and enhancing international cooperation. The article 
also analyzes how foreign language texts contribute to the development of key skills, 
drawing on activities developed with the master’s students in the Department of French 
at the University of Tirana, specifically within the course “Sources of information”. 
In conclusion, the article highlights that foreign language learning is not limited to 
language mastery but it is also a powerful tool for the holistic development of key skills. 
Effective implementation requires the practical involvement of teachers, policymakers 
and students, emphasizing the importance of actively integrating foreign language 
learning into curricula to support lifelong learning and competence development. 
Keywords: French language, ICT, key competencies. 

1. Hyrje

Në ditët e sotme komunikimi dhe marrëdhëniet tregtare po lehtësohen 
gjithmonë e më shumë në shkallë globale përmes teknologjive të 
informacionit dhe komunikimit (TIK), si interneti, rrjetet sociale dhe 
teknologjitë celulare. Ekonomitë, shoqëritë dhe kulturat janë gjithnjë 
e më shumë të varura nga njëra-tjetra. Udhëtimet ndërkombëtare dhe 
migrimi janë bërë më të lehta, duke i lejuar individët të lëvizin më lirshëm 
përtej kufijve për arsye turistike, arsimore, pune ose emigrimi. Aksesi në 
informacion është shumë më i thjeshtë falë internetit, duke mundësuar 
shkëmbim të shpejtë dhe të gjerë të njohurive dhe ideve në mbarë botën. 
Ndërveprimet ndërmjet kulturave dhe qytetërimeve të ndryshme janë 
bërë më të shpeshta, duke çuar në një rritje të shkëmbimit të vlerave, 
traditave dhe praktikave kulturore. Sfida të tilla si ndryshimet klimatike, 
pandemitë, varfëria dhe konfliktet transnacionale kërkojnë zgjidhje dhe 
bashkëpunim në shkallë globale. 

Për t’i bërë ballë këtij konteksti, çdo qytetar do të duhet të përvetësojë 
një gamë të gjerë aftësish kyçe për t’u përshtatur në një bote që ndryshon 
me shpejtësi dhe që karakterizohet nga kjo shkallë e lartë ndërlidhjeje. 
Rrugët dhe mënyrat me të cilat njerëzit i qasen sot informacionit 
dhe shërbimeve ndryshojnë vazhdimisht. Për këtë arsye, të gjitha 
moshat kanë nevojë të pajisen me kompetenca të reja që i ndihmojnë 
të përshtaten në botën e sotme digjitale, jo vetëm nëpërmjet fitimit të 
njohurive dhe aftësive teknike, por edhe nëpërmjet të kuptuarit të thellë 
të mundësive, sfidave dhe çështjeve etike, ligjore dhe shoqërore që lindin 

ose shoqërojnë zhvillimet e reja ekonomike, shoqërore dhe teknologjike. 
Këto ndryshime shtrojnë domosdoshmërinë e zotërimit të kompetencave 
që i aftësojnë individët të menaxhojnë ndryshimet dhe situatat e reja. 

Kompetencat shprehen nëpërmjet përdorimit të njohurive, shkathtësive, 
vlerave dhe qëndrimeve në trajtimin e plotë dhe të kuptueshëm të 
situatave të kontekstit. Aftësitë kryesore janë ato të nevojshme për të 
gjithë individët për përmbushjen dhe zhvillimin personal, qytetarinë 
aktive, integrimin social dhe punësimin. Aftësitë kryesore konsiderohen 
të jenë po aq të rëndësishme sa njëra-tjetra, në masën që secila prej tyre 
mund të kontribuojë në suksesin e individit që jeton në një shoqëri të 
zhvillimit të dijes. (MAS, 2014)

Për të qenë të aftë për të mësuar, është thelbësore të zotërohen 
aftësitë bazë në gjuhë, shkrim dhe lexim, numërim dhe teknologji të 
informacionit dhe komunikimit (TIK), dhe për çdo aktivitet të të mësuarit, 
është thelbësore të mësojmë sesi të nxëmë. Këto aftësi ndahen në tetë 
aftësitë kryesore: të menduarit kritik, kreativiteti, iniciativa, zgjidhja 
e problemeve, vlerësimi i rrezikut, vendimmarrja dhe menaxhimi 
konstruktiv i ndjenjave. (MAS, 2014)

Zhvillimet e sipërpërmendura dhe nevojat për ndryshime arsimore e 
bëjnë të qartë domosdoshmërinë për të nxënë gjatë gjithë jetës. Qytetarëve 
të shoqërisë së dijes u nevojitet të zhvillojnë njohuritë, shkathtësitë, vlerat 
dhe qëndrimet vetjake, shoqërore dhe ato që lidhen me botën e punës dhe 
tregun e lirë. Procesi i arsimimit do t’i mundësojë çdo nxënësi zotërimin 
e kompetencave kyçe, të nevojshme për jetën dhe punën. 

Lënda e gjuhëve të huaja është një mundësi për zhvillimin e 
kompetencave kyçe te nxënësit gjatë gjithë jetës të synuara nga korniza 
kurrikulare e arsimit parauniversitar në Shqipëri. (IZHA, 2018)

Në këtë studim do të eksplorojmë se si përvetësimi i një gjuhe të 
huaj mund të luajë një rol të rëndësishëm në përforcimin e aftësive 
kyçe si komunikimi, të menduarit kritik, zgjidhja e problemeve, aftësia 
digjitale etj. Mësimi i gjuhëve të huaja paraqitet si një mënyrë efektive 
për të zgjeruar horizontet e individëve, duke promovuar mirëkuptimin 
e ndërsjellë dhe bashkëpunimin ndërkombëtar. Në këtë artikull do të 
analizojmë, gjithashtu, se si tekstet e gjuhës së huaj ndihmojnë në zhvillimin 
e aftësive kyçe dhe si kemi zhvilluar me studentët e masterit të Departamenti 
të gjuhës frënge në Universitetin e Tiranës, aktivitetet për zhvillimin e këtyre 
aftësive në kuadër të lëndës Burime të informacionit. 

ZHVILLIMI I AFTËSIVE KYÇE TË TË NXËNIT

2. Literatura

Aftësitë jo-teknike, të referuara shpesh me emra të ndryshëm si 
aftësitë sociale, aftësitë transversale, aftësitë gjenerike, aftësitë bazë 
ose aftësitë e jetës, quhen ndonjëherë edhe “aftësitë e shekullit të 21-të” 
në projekte të caktuara kërkimore ose nga institucionet ndërkombëtare. 
Organizata për Bashkëpunim dhe Zhvillim Ekonomik (OECD), nga ana 
e saj, përdori termat “aftësi kyçe” në 2003, dhe së fundmi, “aftësi për 
përparimin social” në 2015. 

Megjithatë, aftësitë e buta përfshijnë aspektet sociale dhe 
ndërpersonale, si dhe aftësitë metodologjike ose meta-aftësitë. Kjo 
nënkupton aftësinë për të punuar nëpërmjet këtyre kompetencave, për 
t’i përshtatur dhe zbatuar ato nga një fushë në tjetrën, apo edhe nga një 
kontekst informal në një kontekst formal të të mësuarit. Për më tepër, 
aftësitë e buta janë krijuar për t’u konsideruar gjithnjë e më gjerë, si 
aftësi që janë të transferueshme nga një fushë veprimtarie, punë ose 
sektor profesional në tjetrin. 

Prandaj, kompetencat janë një shkrirje dinamike e njohurive, të 
të kuptuarit dhe aftësive të fituara.. Programet arsimore synojnë të 
nxisin zhvillimin e këtyre aftësive, të cilat mësohen përmes moduleve 
të ndryshme dhe vlerësohen në faza të ndryshme. Nëse koncepti i 
kompetencës i referohet aftësisë për t’iu përgjigjur kërkesave komplekse 
dhe përfshin veprime komplekse, termi aftësi i referohet kapacitetit për 
të përdorur njohuritë e dikujt për të kryer detyra relativisht të thjeshta me 
një lehtësi të caktuar. (Robles, 2012)

Në përputhje me qëllimet e arsimit parauniversitar në Shqipëri, në të 
gjithë kurrikulën e referencës, përcaktohen tetë aftësi kyçe: kompetenca 
e të shprehurit (në gjuhën amtare dhe gjuhët e huaja), kompetenca 
digjitale, kompetenca e të mësuarit për të mësuar, kompetenca sociale 
dhe qytetare, kompetenca e sipërmarrjes, kompetenca e të menduarit 
kritik dhe kompetenca personale. 

Së pari, komunikimi në gjuhën amtare është aftësia për të shprehur 
dhe interpretuar konceptet, mendimet, ndjenjat, faktet dhe opinionet si 
me gojë ashtu edhe me shkrim (të dëgjuarit, të folurit, të lexuarit dhe të 
shkruarit), dhe për të bashkëvepruar në të gjitha situatat shoqërore dhe 
kulturore; në arsim dhe trajnim, në punë, në shtëpi dhe në kohën e lirë. 
(Europe Direct, 2007)

Për sa i përket komunikimit në gjuhë të huaja, aftësitë bazë janë 
përgjithësisht të njëjta si për komunikimin në gjuhën amtare: ai bazohet 
në aftësinë për të kuptuar, shprehur dhe interpretuar koncepte, mendime, 
ndjenja, fakte dhe opinione, si me gojë ashtu edhe me shkrim (të 
dëgjuarit, të folurit, të lexuarit dhe të shkruarit) në situata të ndryshme 
të jetës shoqërore dhe kulturore (shkollimi dhe trajnimi, puna, shtëpia 
dhe koha e lirë) sipas dëshirave dhe nevojave të secilit. Komunikimi 
në gjuhë të huaj kërkon gjithashtu aftësi të tilla si ndërmjetësimi dhe të 
kuptuarit e kulturave të tjera. Shkalla e zotërimit do të ndryshojë sipas 
katër dimensioneve në fjalë (të dëgjuarit, të folurit, të lexuarit dhe të 
shkruarit) dhe sipas gjuhëve, si dhe sipas kontekstit social dhe kulturor, 
mjedisit dhe nevojave dhe/ose interesave të secilit. (Europe Direct, 2007)

Së treti, kompetenca digjitale përfshin përdorimin e sigurt dhe kritik 
të teknologjive të shoqërisë së informacionit (IST) në punë, në kohën 
e lirë dhe në komunikim. Parakusht është aftësia në TIK: përdorimi i 
kompjuterëve për të marrë, vlerësuar, ruajtur, prodhuar, paraqitur dhe 
shkëmbyer informacion, si dhe për të komunikuar dhe marrë pjesë 
nëpërmjet internetit në rrjetet bashkëpunuese. (Europe Direct, 2007)

Së katërti, aftësia e të mësuarit për të mësuar është aftësia për të 
ndërmarrë dhe vazhduar të mësuarit, për të organizuar mësimin e dikujt, 
duke përfshirë menaxhimin efektiv të kohës dhe informacionit, si 
individualisht ashtu edhe në grup. Kjo aftësi përfshin njohjen e metodave 
dhe nevojave personale të të mësuarit, ofertat e disponueshme dhe aftësinë 
për të kapërcyer pengesat në mënyrë që të përfundohet nxënia me sukses. 
Kjo aftësi përfshin marrjen, përpunimin dhe asimilimin e njohurive dhe 
aftësive të reja, si dhe kërkimin dhe përdorimin e këshillave. Të mësuarit 
për të mësuar i shtyn nxënësit të shfrytëzojnë përvojat e mëparshme të 
të mësuarit dhe jetës për të përdorur dhe zbatuar njohuritë dhe aftësitë 
e reja në një sërë kontekstesh: në shtëpi, në punë, në arsim dhe trajnim. 
Motivimi dhe besimi në aftësitë personale janë elemente themelore. 

Aftësitë sociale dhe qytetare përfshijnë aftësitë personale, 
ndërpersonale dhe ndërkulturore dhe mbulojnë të gjitha format e sjelljes 
që duhet të zotërohen nga një individ në mënyrë që të marrë pjesë në 
mënyrë efektive dhe konstruktive në jetën shoqërore dhe profesionale, 
si dhe aftësia për të zgjidhur konfliktet e mundshme. Aftësitë qytetare 
i lejojnë individit të marrë pjesë plotësisht në jetën qytetare nëpërmjet 
njohjes së koncepteve dhe strukturave shoqërore dhe politike dhe 

pjesëmarrjes aktive dhe demokratike qytetare. (Hantat, O., Rafiq, 2023)
Fryma e iniciativës dhe sipërmarrjes i referohet aftësisë së një individi 

për t’i kthyer idetë në veprim. Kjo aftësi kërkon kreativitet, inovacion dhe 
marrje në sy të rrezikut, si dhe aftësi për të planifikuar dhe menaxhuar 
projekte për të arritur objektivat. Kjo aftësi është gjithashtu një pasuri 
për çdo individ, jo vetëm në jetën e tij të përditshme, në shtëpi dhe në 
shoqëri, por edhe në vendin e punës, pasi ai është i vetëdijshëm për 
kontekstin në të cilin zhvillohet puna dhe është në gjendje të shfrytëzojë 
mundësitë. (Europe Direct, 2007)

Lënda «Gjuhë e huaj» ndihmon nxënësin të zhvillojë kompetencën 
kyç të komunikimit dhe të shprehurit si edhe synon zhvillimin gjuhësor 
dhe letrar, i cili është boshti themelor për rritjen intelektuale, sociale, 
kulturore dhe emocionale të nxënësit duke pasur për mision aftësimin dhe 
orientimin e nxënësit për të vepruar në situata të ndryshme komunikimi 
në gjuhë të huaj. (MAS, 2014)

Kjo lëndë krijon hapësirë për nxënësin të zhvillojë jo vetëm 
kompetencat gjuhësore, por edhe ato kyç për dy arsye kryesore: së 
pari pasi të nxënit është i orientuar drejt përdorimit të gjuhës në jetën e 
përditshme sipas Kuadrit Europian (KPER); së dyti, nxënia e gjuhëve të 
huaja është e orientuar drejt të vepruarit ku nxënësi konsiderohet si “aktor 
shoqëror” d. m. th., anëtar i shoqërisë, që ka detyra për të përmbushur (të 
cilat nuk janë vetëm gjuhësore) në rrethana dhe në një mjedis të caktuar 
dhe brenda një fushe të caktuar veprimi. 

Komunikimi realizohet nëpërmjet veprimtarive gjuhësore, të cilat 
janë pjesë e një konteksti më të gjerë shoqëror që u jep atyre kuptim 
të plotë. Përqasja vepruese merr gjithashtu parasysh burimet njohëse, 
emocionale, të vullnetshme si edhe tërësinë e aftësive, që zotëron dhe 
vë në jetë çdo individ si një aktor shoqëror. Në bazë të kësaj përqasjeje, 
çdo formë përdorimi dhe nxënieje e një gjuhe mund të përkufizohet si më 
poshtë: “Përdorimi i një gjuhe, duke përfshirë edhe nxënien e saj, përfshin 
veprime të kryera nga nxënësi, i cili si individ dhe si aktor shoqëror 
zhvillon një numër kompetencash kyç dhe në veçanti kompetencën e 
komunikimit gjuhësor. (IZHA, 2018)

Nxënësi vë në zbatim kompetencat që zotëron në kontekste dhe kushte 
të ndryshme (situatat e të nxënit) dhe kalon vështirësitë për t`u përfshirë 
në veprimtari gjuhësore. Këto veprimtari përfshijnë proceset gjuhësore, 
të cilat mundësojnë kuptimin dhe prodhimin e teksteve që lidhen me 

tema dhe fusha specifike duke mobilizuar strategjitë më të përshtatshme 
për përmbushjen e detyrave që duhen realizuar. Monitorimi i këtyre 
veprimeve nga vetë nxënësi, çon në përforcimin ose përmirësimin e 
kompetencave kyç. 

Së dyti, tematikat që trajtohen në lëndën e gjuhës së huaj janë të 
larmishme dhe mbulojnë të gjitha fushat e jetës, si p. sh. jeta e përditshme 
(organizimi i një plani ditor dhe i kohës së studimit; etj.); bota e shkollës 
dhe e punës (organizimi i një biznesi të vogël; shqetësimet e shoqërisë 
së sotme etj.); jeta personale dhe shoqërore (mundësi dhe të drejta të 
barabarta për gratë dhe burrat, etj.)  ; bota rreth nesh (arti në shekuj; e 
ardhmja, flora dhe fauna; etj.); bota e komunikimit (bota e teknologjisë; 
rrjetet sociale etj.). 

Realizimi i kompetencave kyç gjatë procesit të të nxënit kërkon që 
mësuesi të lidhë kompetencat kyç me kompetencat specifike të lëndës. 
Për të realizuar në praktikë këtë lidhje, mësuesi duhet të përzgjedhë 
metodat, teknikat dhe mjetet e përshtatshme didaktike për realizimin 
e çdo kompetence dhe rezultati të të nxënit. Kur nxënësi punon për të 
përmbushur kompetencat gjuhësore, ai njëkohësisht është duke zhvilluar 
edhe kompetencat kyç. (IZHA, 2018) 

3. Metodologjia

Duke përdorur një metodë të përzier, ky hulumtim ofron një kuptim 
gjithëpërfshirës se si mësimi i gjuhëve të huaja kontribuon në zhvillimin 
e aftësive kryesore dhe ofron njohuri praktike për aktorët në arsim. 

Së pari, ne u bazuam në një rishikim të literaturës për mësimin e 
gjuhëve të huaja dhe ndikimin e saj në zhvillimin e aftësive kryesore, 
duke ofruar kështu një kornizë teorike për studimin. 

Më pas, bëmë një analizë të politikave dhe programeve arsimore për 
të kuptuar shkallën në të cilën mësimi i gjuhëve të huaja është i integruar 
në programet dhe politikat arsimore dhe për të vlerësuar rëndësinë që i 
jep kurrikula zhvillimit të aftësive kryesore përmes iniciativave për të 
mësuar gjuhë të huaja. 

Së treti, kryem një analizë tekstuale të tekstit shkollor për mësimin e 
gjuhës frënge më të përdorur në Shqipëri (Alter Ego +) për të identifikuar 
se si është parashikuar zhvillimi i kompetencave kyçe në këtë libër. Ne 

jemi fokusuar kryesisht në aspekte të tilla si mendimi kritik, zgjidhja e 
problemeve, komunikimi dhe aftësitë digjitale dhe kemi ofruar ilustrime 
të shembujve specifikë të teksteve apo aktiviteteve që nxisin zhvillimin 
e këtyre aftësive. 

Së fundi, në këtë studim do të paraqesim edhe disa punë praktike 
të zhvilluara me studentët e masterit të vitit të parë të Departamenti të 
gjuhës frënge në Universitetin e Tiranës të cilat kanë si qëllim zhvillimin 
e këtyre aftësive në kuadër të lëndës Burime të informacionit. 

4. Rezultatet

•	 Metoda e gjuhës frënge Alter Ego +
Manuali Alter Ego + praktikon qasjen komunikative të mësimdhënies, 

duke e vënë nxënësin në një situatë për të inkurajuar shkëmbimin autonom, 
si në klasë ashtu edhe në kontekste frëngjishtfolëse. Ai promovon një 
qasje të orientuar drejt veprimit, duke e përfshirë vazhdimisht nxënësin 
në procesin e tij të të mësuarit. 

I organizuar rreth dy boshteve, teorik dhe pragmatik, Alter Ego + 
vë në pah dimensionin kritik të gjuhës frënge dhe kontekstualizimin e 
saj në shoqërinë bashkëkohore franceze dhe frankofone. Ai ofron një 
shumëllojshmëri këndvështrimesh (sociologjike, filozofike, ekonomike, 
etj. ) për të zgjeruar vizionin e nxënësve dhe për të ushtruar mendimin e 
tyre kritik. 

Çdo dosje fillon me një përzgjedhje dokumentesh të shkurtra dhe të 
larmishme, të shkruara dhe gojore, duke prezantuar temën e trajtuar. 
Këto dokumente i lejojnë nxënësit të zbulojë lëndët përmes formave të 
ndryshme të ligjërimit (artikuj shtypi, tekste letrare, infografikë, etj. ). 

Pas shqyrtimit të temës në aspektet e saj universale, manuali e 
kontekstualizon atë në të tashmen, duke ofruar materiale bashkëkohore 
si faqe interneti, forume, njoftime, CV, transmetime radiofonike etj., për 
të dhënë parametrat e nevojshëm për aspektet sociokulturore. (Antier et 
al., 2015)

Kështu, njohuritë empirike të nxënësit i nënshtrohen analizës 
individuale dhe kolektive, duke nxitur përvetësimin e aftësive të reja 
mësimore. Aktivitetet dhe strategjitë specifike mbështesin nxënësin në 
riformulimin dhe zhvillimin e autonomisë së tyre. 

 “Duke parë…” përbën boshtin e dytë kryesor të librit, duke theksuar 
një qasje kritike ndaj qytetërimit. Materialet autentike, nga burime të 
tilla si shtypi, radioja dhe literatura, inkurajojnë nxënësin të dallojë dhe 
të përqafojë këndvështrime të ndryshme. 

Së fundi, pedagogjia e projektit i lejon nxënësit të riinvestojë njohuritë 
e marra duke sintetizuar dhe prodhuar punë origjinale, ku forma dhe 
estetika luajnë një rol të rëndësishëm. 

•	 Lënda «Burime të Informacionit»
Në masterin e mësuesisë së Departamentin e Gjuhës frënge në 

Universitetin e Tiranës, studentët e vitit të parë ndjekin një lëndë mbi 
përdorimin e TIK-ut në mësimdhënie. 

Objektivi kryesor i lëndës është i trefishtë: së pari, njohja e nxënësve 
me mjetet digjitale të dobishme në orët e gjuhës; së dyti, reflektimi mbi 
përdorimin e mjeteve digjitale për të zhvilluar aftësitë e studentëve; së 
treti, zhvillimi i punës bashkëpunuese midis studentëve për të përfunduar 
disa detyra, projekte ose media, për të kuptuar më mirë rëndësinë e 
krijimit të aktiviteteve tërheqëse. 

Për realizimin e aktiviteteve jemi frymëzuar nga trajnimi i rrjetit 
CANOPÉ. Ne u ofrojmë studentëve mundësinë për të realizuar 5 projekte 
bashkëpunuese duke përdorur mjete digjitale. 

Në detyrën e parë u kërkohet studentëve të krijojnë një mur virtual 
bashkëpunues. Më pas u kërkojmë nxënësve tanë të paraqesin shembuj 
të përdorimit të mureve virtuale mbi punë bashkëpunuese në klasë. 

Për realizimin e kësaj detyre studentët përdorin mjetin Padlet i 
cili është një “mur virtual” në të cilin mund të shfaqni të gjitha llojet 
e dokumenteve për të transmetuar apo shkëmbyer tekste, imazhe, 
regjistrime audio, video, faqe interneti etj. 

Në detyrën e dytë studentët duhet të shkruajnë një tekst bashkëpunues 
në internet. Objektivi teknik është të ndihmojë nxënësit të kuptojnë 
se si funksionon një redaktues teksti bashkëpunues. Pastaj ata duhet 
të mendojnë për krijimin e kushteve që nxënësit e tyre të ardhshëm të 
përfshihen në shkrimin e dokumenteve bashkëpunuese. 

Mjeti që ata përdorin për realizimin e kësaj detyre është Google Docs, 
i cili u lejon krijimin dhe modifikimin e dokumenteve të përbashkëta 
me palët e treta. Përdorimi i këtyre dokumenteve është thelbësor për 
metodat e mësimdhënies si klasa e përmbysur ose mësimdhënia e bazuar 

në projekte. 
Detyra e tretë synon të krijojë një hartë mendore bashkëpunuese. Para 

së gjithash, studentët duhet të kuptojnë se si funksionon një hartë mendore 
bashkëpunuese, si dhe pse ta përdorin atë në klasë dhe më pas të mësojnë 
ta krijojnë përmes mjeteve digjitale si Framindmap etj. aplikacione që ju 
lejojnë të krijojnë dhe të shkëmbejnë hartat. Përdorimi i hartave mendore 
bën të mundur identifikimin dhe krijimin e lidhjeve midis elementeve 
duke stimuluar të kuptuarit dhe memorizimin. 

Detyra e katërt u kërkon nxënësve të krijojnë një libër multimedial. 
Nëpërmjet këtij aktiviteti ata duhet të kuptojnë se si funksionon krijimi 
i një libri multimedial, si ta krijojnë një të tillë duke krijuar kushtet që 
studentët të përfshihen në shkrimin e një libri bashkëpunues multimedial. 
Më pas ata duhet të paraqesin edhe shembuj të librave bashkëpunues 
multimedial në klasë. 

Për të përmbushur këtë detyrë, ne i inkurajojmë të përdorin Canva, 
një platformë e dizajnit grafik që lejon përdoruesit të krijojnë grafika, 
prezantime, postera, etj. vizuale në mediat sociale. 

Aktiviteti i fundit konsiston në krijimin e një podcasti. Kjo detyrë 
synon t’u sigurojë nxënësve informacion mbi podcast-in, përdorimin 
e tij, tipologjinë e tij, udhërrëfyesin për krijimin e tij si dhe njohuri 
për mjetet digjitale për prodhimin e tij. Podkasti mund të krijohet me 
Audacity, një redaktues audio dhe regjistrues të lehtë për t’u përdorur, 
me burim të hapur, me shumë këngë.  

6. Përfundime

Rishikimi i thellë i aftësive jo-teknike në kontekstin e mësimit të 
gjuhëve të huaja ka ofruar një kuptim të thelluar mbi ndikimin e mësimit 
të gjuhëve në zhvillimin e kompetencave kyçe. Siç tregojnë rezultatet e 
këtij hulumtimi, mësimi i gjuhëve të huaja përqendrohet në zhvillimin e 
një sërë aftësish, duke përfshirë komunikimin efektiv, aftësitë digjitale, 
aftësinë për të mësuar, aftësitë sociale dhe qytetare, si dhe frymën e 
sipërmarrjes. 

Në këtë kontekst, programet arsimore duhet të përqendrohen në 
promovimin e këtyre aftësive dhe të ofrojnë një qasje të ndryshme për të 
ndihmuar nxënësit në zhvillimin e tyre. Përmes një qasjeje të përzgjedhur 

të materialeve mësimore dhe përdorimit të teknologjisë, mësuesit mund 
të inkurajojnë nxënësit të jenë aktorë aktivë në mësim dhe të zhvillojnë 
një ndjenjë të vazhdueshme të përmirësimit dhe përsosjes. 

Gjithashtu, këto rezultate theksojnë rëndësinë e përdorimit të 
metodave të diversifikuara të mësimdhënies dhe mjetet e teknologjisë për 
të përmirësuar angazhimin dhe performancën e nxënësve. Duke përdorur 
mjetet e përshtatshme të komunikimit dhe bashkëpunimit në një mjedis 
të mësimit, nxënësit janë në gjendje të zhvillojnë aftësi të rëndësishme 
për suksesin e tyre të ardhshëm në shoqëri dhe në vendin e punës. 

Në përgjithësi, hulumtimi sugjeron se mësimi i gjuhëve të huaja mund 
të jetë një mjet i fuqishëm për zhvillimin e kompetencave jo-teknike në 
nxënësit, duke i përgatitur ata për sfidat dhe mundësitë e jetës së tyre të 
ardhshme. 

